
Мазыр упершыню ўзгадваецца ў пісьмовых крыніцах пад 1155 годам…

                   

Яго называюць маленькай «беларускай Швейцарыяй». Прырода стварыла ' тут такі 

мудрагелісты рэльеф мясцовасці, што іншы раз здаецца, што ўсе гэтыя маляўнічыя ўзгоркі і 

ўпадзіны, на якіх размясціўся горад, не ледніковага паходжання, як тлумачыць навука, а вынік 

нейкай таямнічай стыхіі. Узмацняе гэта пачуццё і тое, што насупраць, праз даволі шырокую ў гэтым 

месцы Прыпяць, мясцовасць зусім роўная, таму ў гады моцных паводак горад з крутога 

правабярэжжа падоўгу глядзіць у цёмную гладзь разлітага велізарнага мора.  

Як сведчаць раскопкі старажытных гарадзішчаў, людзі жылі тут многа стагоддзяў да 

цяперашняга тысячагоддзя, аднак першае пісьмовае ўпамінанне аб Мазыры адносіцца да 1155 

года. Тады Мазыр належаў чарнігаўскаму князю Святаславу Ольгавічу, але валодалі ім у розныя 

часы кіеўскія і маскоўскія князі, доўгі час ён знаходзіўся ў Тураўскім княстве. У XIII стагоддзі горад 

зведаў нашэсці мангола-татар. 3 XIV стагоддзя ён у складзе Вялікага княства Літоўскага, у 1569 

годзе ўвайшоў у Мінскае ваяводства. У 1577 годзе атрымаў магдэбургскае права, а праз 32 гады — 

герб горада. Памятнае ў гісторыі Мазыра лета 1609 года. Пажар тады знішчыў амаль увесь горад. 

Калі ў яго прыехалі пасланцы з Мінска перапісваць, што згарэла, у ім быў толькі попел. Да пачатку 

1613 года за кошт ахвяраванняў былі адноўлены гарадскія ўмацаванні і Мазыр быў «... абнесен 

высокім валам з 7 вежамі, або фортамі». Праз 2 гады, восенню 1615 года, гэтыя ўмацаванні 

штурмавалі паўстаўшыя гараджане, якія выступілі супраць самавольства замкавай адміністрацыі. 

Апошняя, насуперак магдэбургскаму праву, спаганяла з гараджан падаткі. I вось яны, узброеныя 

мушкетамі і іншай зброяй, асадзілі замак, арыштавалі тых гараджан, якія падтрымалі яго 

адміністрацыю. У выніку ўлада ў горадзе перайшла да гарадскога магістрата. Каралеўскі суд 1622 

года прызнаў частку патрабаванняў паўстанцаў. У перыяд вызваленчай вайны 1648—1654 гадоў 

тут таксама адбылося (1649) буйное паўстанне, але яно было жорстка падаўлена гетманам 

Янушам Радзівілам і ў адплату за тое, што жыхары адхілілі прапанову гетмана аб капітуляцыі, 

большую частку горада карнікі спалілі. 3 1793 года горад у складзе Расіі, з 1795 — павятовы цэнтр 

Мінскай губерні. 



 

 

 



 

Напярэдадні нашага стагоддзя Мазыр — даволі буйны горад. У ім пражывала каля 8 тыс. 

чалавек, дзейнічала 3 прадпрыемствы з 680 рабочымі, 16 майстэрняў, 5 навучальных устаноў з 430 

навучэнцамі. У лістападзе 1917 года ў горадзе ўстаноўлена Савецкая ўлада, але ўжо ў лютым 

наступнага года яго акупіравалі войскі буржуазнай Польшчы. 3 1924 года Мазыр — цэнтр раёна, з 

1938 па 1954 — цэнтр Палескай вобласці, потым зноў — раённы цэнтр.  

Адносна паходжання назвы горада сярод вучоных і краязнаўцаў не існуе адзінага пункту 

гледжання.Ёсць версіі як легендарнага, так і навуковага характару. Згодна лінгвістычным аналагам  

гэта назва магла паходзіць ад народнасці “мазуры”; ад цюркскіх слоў “мосор” або “мосар” – 

пагорак, узвышша або высокае месца, пагост; ад слоў са старажытнаскандынаўскай мовы: 

“мосыр” –вільгаць або “масур” – клён. 

У выніку археалагічных раскопак у Мазыры сабрана вялікая калекцыя бытавого посуду, 

кафлі, вырабаў са шкла, косці, металу. Знаходкі керамікі падцвярджаюць актыўную ролю Мазыра 

ў гандлі з кіевам і іншымі гарадамі Падняпроўя, гарадамі Палесся. Знойдзены разнастайныя 

вырабы са шкла: сасуды з наляпным кляймом, бутэлькі, кварты, шклянцы, кілішкі са светла-

зяленага і бясколернага шкла, разнастайны аптэчны посуд. Металічных вырабаў рознага 

прызначэння падчас раскопак у Мазыры знойдзена больш 300. Знойдзеных падчас раскопак 

вырабаў з камяню таксама шмат. Гэта моцна спрацаваныя тацыльныя брускі розных часоў, 

каменнае ядро XV - XVI ст., палова жорнаў. 

